
U radu se govori o Sternbergovoj
 teoriji uspješne inteligencije i njenom značaju za školu . Data je definicija i sažet opis teorije, te istaknuti razlozi zašto bi baš uspješnoj inteligenciji trebalo podučavati u školi. Svrha je bila i na jedan popularan način potaknuti pedagoge-učitelje da razmisle o vlastitom »svijetu uspješne inteligencije«.

Ključne riječi


Uspješna inteligencija, trijarhičko podučavanje i vrednovanje, cilj odgoja.

Uvod

Nikada neću zaboraviti moj prvi dan u ulozi asistenta. Kako su velika staklena vrata fakulteta  bivala bliža, tako su moje noge postajale teže i teže. Ako i nisam u potunosti sumnjao u znanje koje sam imao o sadržajima predmeta na kojima bih trebao izvoditi vježbe, pa ni u oboružanost pedagoško-psihološkim i didaktičko-metodičkim spoznajama, sada sam (ako zanemarim ono malo prakse u toku studija ) svoje kreativne i praktične potencijale prvi put trebao sistematski demonstrirati. U slabo osvijetljenoj maloj učionici na mene je palo tridesetak  radoznalih očiju, a ja sam osmijehom pokušavao prikriti osjećaj nelagode. Legitimnost mojega susreta sa petnaestak mladih  ljudskih univerzuma zasnivala se na (pojedinim) iznadprosječnim ocjenama tokom studija. No, da li je to bila  garancija da ću taj i naredne susrete »uspješno« preživjeti?

Inteligencija +  znanje = ?


Ako bilo koga  zapitate šta je potrebno za uspjeh u struci i životu uopšte, bez sumnje će, pored ostaloga (novca), navesti  pamet i snalažljivost. Drugim riječima, znanje i inteligencija u najvećem obimu trebali bi odrediti vaš budući život. No, nije svako znanje i nije bilo kakva inteligencija dovoljna  za uspjeh u karijeri i realnom životu. Savršeno nabrajanje imena sastojaka atoma malo će vam ili nikako pomoći u razumijevanju sila koje te satojke drže na okupu. A pogotovo da konstruišete svemirski brod kojim ćete, ako ništa, dosegnuti Pluton za jedan dan. Visoki kvocijent inteligencije (famozni IQ – engl. Intelligence Quotient), postignut na većini danas korištenih testova inteligencije,  iako otvara mnoga vrata - od univerzitetskih do vrata velikih kompanija -  nije garancija uspjeha. Ti testovi obuhvataju tek jedan dio ogromnog intelektualnog ljudskog potencijala i uglavnom mjere ono što Sternberg (1999:9) naziva inertnom(nepokretnom, nekorisnom-P.A.) inteligencijom »:Inertna je inteligencija ono što iskazujete pri rješavanju testa kojim se utvrđuje kvocijent inteligencije, pri polaganju prijamnog ispita ili na sličnome ispitivanju znanja.Mnogi ljudi na takvim ispitivanjima postižu dobre rezultate, time pokazujući zavidne akademske sposobnosti, barem u očima onih koji vjeruju u takva ispitivanja. No, inteligencija koja se mjeri na taj način inertna je inteligencija – ne vodi prema cilju usmjerenim koracima ili postupcima. Upravo zbog toga najdomljivija postignuća koja će takve osobe ostvariti katkada mogu biti sami ti rezultati ispitivanja ili školske ocjene. « Motiviran vlastitim neuspjesima na takvim testovima inteligencije u osnovnoj školi, Sternberg se veoma rano počinje baviti proučavanjem ljudske inteligencije
 što u konačnici rezultira jednom od najobuhvatnijih i najkoherentnijih teorija ljudske inteligencije danas – teorijom uspješne inteligencije.

Uspješna inteligencija i  zašto           

 Teorija uspješne inteligencije (1996, 2000), u osnovi govori da posjedujemo tri vrste sposobnosti (mišljenja) – analitičke, kreativne i praktične. Analitičke sposobnosti pretpostavljaju analiziranje, vrednovanje, poređenje, suprotstavljanje. Kreativne sposobnosti izražene su u kreiranju, pronalaženju i otkrivanju. Praktične sposobnosti odražavaju se umješnosti primjene i korištenja stečenih znanja u praksi. Uspješno inteligentne osobe harmoničnim, uravnoteženim korištenjem svih triju sposobnosti »gospodari su svoje sudbine«:  adaptiraju se, ali ako treba i (pre)oblikuju i mijenjaju ( biraju) sredinu koja će ih pozitivnije potkrepljivati, gdje će imati više uspjeha.

Prema Sternbergu  (2000: 6, 1999:321), uspješna inteligencija je:

1. Set (skup) sposobnosti potrebnih nekome za uspjeh u životu, kako god taj uspjeh osoba definirala.

2. Uspjeh je definian jedino sociokulturalnim kontekstom. Određen je prije ličnim ili društvenim standardima ili očekivanjima nego apstraktno.

3. Sposobnost ličnosti da prepozna vlastite snage i iz njih izvuče najviše što može. Skoro svako je dobar za nešto.

4. Sposobnosti ličnosti da prepozna vlasite slabosti kako bi ih kompenzirala ili korigirala. Niko nije dobar u svemu.

5. Sposobnost ličnosti za adaptacijom, oblikovanjem i izborom okruženja podešavanjem mišljenja ili ponašanja u sredini u kojoj trenuno funkcionira ili biranjem nove sredine.

6. Posljedica sistematskog odgojnog uticaja, moguće ju je njegovati i razvijati u školi pod uvjetom da se učenicima, čak i u vrlo ranoj dobi, ponude nastavni programi koji će postavljati izazove i pred njihovu kreativnu i praktičnu inteligenciju, a ne samo pred analitičke sposobnosti. Uspješna inteligencija nikako nije posljedica slučaja.

Nije potrebno posebno naglašavati da je naša današnja škola, posebno univerziteti,   u najvećoj mjeri škola analitičkog mišljenja. I to ne bi bilo tako loše, ako bismo zaista poticali studente da analiziraju, vrednuju, upoređuju, suprotstavljaju – da analitički misle. No, mi se u nastavnoj komunikaciji najčešće još uvijek oduševljavamo pamćenjem (čega?). Nedavno smo studentima u ispitnoj komunikaciji postavili pitanje koje je doslovno glasilo: » Šta bi se dogodilo i koje bi sve posljedice bile kada bi se nivo Jadranskog mora povećao za 5 m? « Ne treba biti posebno promućuran pa zaključiti da je to za njih bilo najteže pitanje. Ocjene u našoj današnjoj školi   ,osobito univerzitetskog nivoa su  bez  ikakve dileme,ocjene (mehaničkog ) pamćenja i inertnog, beskorisnog znanja. A realni život od nas traži mnogo više. Škola, umjesto da priprema za dostojanstven i kreativan život, priprema za testove čija je prognostička valjanost skoro nikakva.  Dosada i strah  osnovni su »pratioci« nastavne komunikacije jer studenti nemaju priliku da stvaraju i ne vide ili ne razumiju smisao onoga čemu ih se  podučava. Dugo ću pamtiti frustriranost nastavom marksizma kada sam bio student. Cijela dva semestra, svake sedmice tri skolska casa pofesor se nije micao  od katedre, niti  dalje od brzog i često nerazumljivog čitanja vlastitih bilješki.  On, koji je toliko (nama) čitao o dijalektici, demonstrirao je, u pedagoškom i didaktičko-metodičkom smislu, čistu metafiziku. I tako, na ispitu u prepunom amfiteatru gdje su pojedini studenti (uglavnom od straha ,rijetki od sreće) padali u nesvijest, moja je kolegica za deklamovanje definicija prostora i vremena dobila  čistu desetku. Njenu ushićenost čini se da je povećavalo vlastito hvalisanje da nije ama baš ništa razumjela od onoga o čemu je govorila, a profesor je bio tako zadovoljan. Ja sam »oboren« za ciglih 20-tak sekundi jer sam započeo vlastitim viđenjem dijalektike i metafizike. Bio sam poražen saznanjem da je sve bilo gotovo a da ništa nije ni počelo. Ostala je slika visoko podignutog indeksa, ostao je eho koji i dan-danas odzvanja uspomenama mojih studentskih dana: »kolega, dođite u septembru... « Ne znam koliko, ali sam siguran da  broj »nastava marksizma « na univerzitetima širom Bosne i Hercegovine ni danas nikako nije mali. Nastavna komunikacija zasigurno u maloj mjeri uvažava i odražava naše potrebe, potencijale i sposobnosti da kreiramo, pronalazimo, istražujemo, praktično osmišljavamo, primjenjujemo ili koristimo ono što učimo ili što već znamo. Današnja škola ostavlja malo prostora kreativnom i praktičnom mišljenju i to svakako treba promijeniti ako želimo školu za život. No, to u prvom redu  zahtijeva promjenu u nama samima, u našemu vlastitom načinu mišljenja. 

Zašto podučavati baš uspješnoj inteligenciji kada znamo da postoje i mnoge druge teorije i shvatanja ljudske inteligencije? 
Po nama, najmanje su dva razloga za to: teorija uspješne inteligencije jedna je od najtemeljitije zasnovanih i empirijski dokumentiranih teorija ljudske inteligencije. Ona je, po našem shvatanju, najbliža  realnom životu, insistirajući, više nego druge teorije, na potrebi uvažavanja i razvijanja ne samo analitičkih, nego i kreativnih i praktičnih ljudskih sposobnosti. I drugo, a što je velika prednost u odnosu na druge teorije, uspješno je, putem različitih programa, ušla u školu. Sternberg je sa saradnicima (1999, 2000) eksperimentalno  potvrdio učinkovitost teorije uspješne inteligencije u školskim uvjetima  i pokazao da se uspješnoj inteligenciji može podučavati.»Tvrdim «, kaže on,» da uspješnoj inteligenciji treba podučavati, jer je to onaj oblik inteligencije koji će biti najvrijedniji, i koji će donositi najviše koristi u stvarnome svijetu u koji čovjek stupa nakon školovanja – i na poslu i u privatnome životu. Naš krajnji cilj u razumijevanju i povećavanju vlastite inteligencije trebao bi biti u životu posve ostvariti intelektualni potencijal kojim raspolažemo.« (1999:321) Sternberg je, po našem mišljenju, više nego drugi teoretičari ljudske inteligencije ponudio odgajateljima jasan put uvođenja vlastite teorije u škole svih nivoa. Ovdje naročito ističemo TIA pristup (od engl. Triarchic Instruction and Assessment
 ) u podučavanju za uspješnu inteligenciju koji je sa saradnicima razvio u PACE
 centru na univerzitetu Jel (Yale) u SAD. Triarhijsko podučavanje i vrednovanje (TPV),  pored osnovnog cilja razvijanja analitičkih, kreativnih i praktičnih sposobnosti ima širi cilj pripremanja  učenika za uspjeh  u budućnosti, u njihovom realnom životu. Uvažavajući i različitost i jedinstvenost, TPV kreira takvo okruženje za učenje u kojem će, kako Sternberg kaže, učenici bez straha moći kazati: »Imam potrebu učiti na drugi način «, ( umjesto »Nikada to neću naučiti «) i gdje će nastavnici spremno moći odgovoriti: »Podučavaću na drugi način «, (umjesto »Nikada ih neću biti sposoban tome podučiti «). TPV zahtijeva jako mnogo umješnosti i kreativnosti u svim etapama nastavnog procesa, No zato i daje mnogo. Ovaj način podučavanja podrazumijeva osiguravanje nastavnih materijala  najpodesnijih za razvijanje analitičkih, kreativnih i praktičnih sposobnosti učenika, uvažavanje širokog opsega njihovih različitih sklopova  potencijala i sposobnosti, pomaganje da u najvećoj mjeri kapitaliziraju vlastite snage i korigiraju ili kompenziraju svoje slabosti te podižu na veći nivo vlastitu motivaciju za učenje. TPV nikako ne znači prezentiranje istih nastavnih sadžaja uvijek na tri načina, nasilno podešavanje nastavnih materijala različitim (analitičkim, kreativnim, praktičnim ) kanalima komunikacije, žrtvovanje znanja o sadržaju razvijanju vještinama mišljenja ,niti određivanje jednakih ishoda (ciljeva ) za sve učenike. TPV, naravno, zahtijeva detaljno didaktičko-metodičko elaboriranje i osmišljavanje i to je izazov pred kojim danas kao učitelji stojimo.

»Profil« uspješne inteligencije 

Kako »izgledaju« uspješno inteligentne osobe? Navodimo ovdje svojevrstan profil-inventar karakteristika uspješno inteligentnih osoba, detaljno obrazloženih u Sternbergovoj knjizi »Uspješna inteligencija «, str. 18-320. 

Uspješno inteligentne osobe:


1. odupiru se negativnim očekivanjima, čak ako su ta očekivanja utemeljena u lošim rezultatima ispitivanja kvocijenta inteligencije i sličnih testova. Takve osobe ne dopuštaju da ih tuđe procjene spriječe u postizanju cilja. Pronalaze svoj put i potom ga slijede, svjesni da će usput biti prepreka, kao i da je upravo nadvladavanje tih prepreka dio izazova koji je pred njima. (18)


2. svjesne su svojih mogućnosti u postizanju željenih rezultata. Problemu pristupaju sa stajališta da ga mogu riješiti. Uviđaju da granice njihovih mogućnosti nerijetko postavlja upravo ono što sami sebi tvrde da ne mogu učiniti, a ne ono što doista ne mogu. (19)


3. aktivno traže uzore i vremenom postaju uzori. Tijekom čitavog života možda će imati i nekoliko takvih uzora, a njihov vlastiti uspjeh istkan je od najboljih osobina tih različitih osoba. Drugim riječima, uspješno inteligentni ljudi nisu robovi u oponašanju samo jednog uzora, nego stvaraju vlastiti jedinstveni identitet. Usto, oni promatraju osobe koje doživljavaju neuspjehe, te opažaju uzroke, a zatim dobro paze da u sličnim situacijama postupe drukčije. (20)


4. uviđaju da im okolina u kojoj su se našli dopušta ili ne dopušta na najbolji mogući način iskoristiti svoje sposobnosti. Stoga aktivno traže okolinu u kojoj će moći ne samo stručno obavljati posao, nego i davati nešto novo, nešto više. Sami sebi stvaraju prilike, umjesto da dopuštaju da im mogućnosti ostanu ograničene zbog okolnosti u kojima su se slučajno našli. (24)


5. žele djelovati ne samo stručno, nego se u tome i razlikovati od ostalih. Njima je jasno da je udaljenost između sposobnosti i iznimnosti možda zapravo i mala, no najveće nagrade i zadovoljstvo, i unutarnje i izvanjsko, dobivaju se za iznimnost. (27)


6. izvlače maksimum iz svojih intelektualnih prednosti, a nadomještaju i ispravljaju slabosti. Roditelji, škola i radna okolina trebaju poduprijeti razvoj uspješne inteligencije na sve provodive načine, a na intelektualne sposobnosti gledati kao na nešto dinamično i promjenjivo, a ne nešto statično i nepromjenjivo. (35)


7. fleksibilne su i prilagođavaju se ulogama i zadaćama koje trebaju ispuniti. Uviđaju da će morati promijeniti način na koji rade kako bi to bilo primjereno zadaći i siuaciji pred kojom se nalaze, a potom analiziraju koje će to promjene točno morati biti , te ih ostvaruju. (180)


8. ne čekaju da ih problemi zaskoče i udare posred glave:prepoznaju ih prije nego što se otmu nadzoru, te ih počinju rješavati. (185)


9. ispravno definiraju probleme i tako rješavaju one probleme s kojima su doista suočeni, a ne neke marginalne teškoće. Na taj se način isti problemi ne ponavljaju i ne vraćaju. Uspješno inteligentne osobe ulažu trud i u to kako bi zaključile koji su problemi uopće vrijedni rješavanja, a koji to nisu. (189)


10. pomno formuliraju strategije rješavanja problema. Osobitu pozornost pridaju dugoročnome planiranju, umjesto da se istrčavaju, zbog čega bi naknadno morali mijenjati planove. (192)


11. informacije o određenom problemu prikazuju što je točnije moguće, a ističu kako te informacije mogu na učinkovit način i upotrijebiti. (195)


12. pomno razmišljaju o raspoređivanju snaga, i u kratkoročnim i u dugoročnim planovima. Razmatraju odnose rizika i nagrada, a potom odabiru rasporede za koje drže da će im donijeti najviše koristi. (199)


13. uvijek ne donose ispravne odluke, no one prate i ocjenjuju odluke koje donose, a potom ispravljaju greške čim ih otkriju. (202)


14. radi rješavanja problema razmišljaju heuristički. Ne formuliraju i ne fiksiraju, probleme prepuštaju inkubaciji. Suočeni s određenim problemom, pomno ga analiziraju i potom s pomoću kreativnih strategija traže rješenje. (207)


15. uviđaju ograničenja racionalnosti i svjesne su zamki u koje mogu upasti tijekom razmišljanja. Njihova rješenja i odluke mogu biti ili intuitivne ili utemeljene na razumu, ili kombinacija i jednog i drugog, no takve su osobe rijetko krive za one misaone postupke koji mogu dovesti do pogrešnih procjena. (220) 


16. kupuju jeftino, a prodaju po visokim cijenama. Prkose masi i, s vremenom, počinju je predvoditi. (223)


17.  sumnjaju u gotove pretpostavke, a na to potiču i druge. (238)


18. i sebi i drugima dopuštaju pogreške. (239)


19. izlažu se razumnim rizicima, a na to potiču i druge. (240)


21. samostalno i za sebe i za druge traže zadaće koje će dopuštati kreativnost. (245)


22. aktivno definiraju i redefiniraju probleme, a u tome pomažu i drugima. (246)


23. traže nagradu za kreativnost, a za nju i sami nagrađuju. (250)


24. i sebi i drugima daju vremena za kreativno razmišljanje. (251)


25.toleriraju neizvjesnost i nejasnoće a i kod drgih potiču toleranciju prema njima. (252)


26. razumiju prepreke s kojima se kreativne osobe moraju suočiti i prijeći ih. (254)


27. uvijek su voljne razvijati se. (255)


28. uviđaju važnost usklađenosti osobe s okolinom. (259)


29. same se motiviraju. (300)


30. uče nadzirati porive i impulse. (304)


31. znaju kada trebaju biti ustrajne. (305)


32. znaju kako na najbolji način iskoristiti svoje sposobnosti (307)


33. misli provode u djela. (308)


34. orijentirane su prema krajnjem rezultatu. (309)


35. provode naume i dovršavaju zadaće. (310)


36. pokretači (su projekata i sl.P.A.). (311)


37. ne boje se opasnosi od neuspjeha. (312)


38. ne odgađaju zadaće. (313)


39. prihvaćaju pravedno dodijeljenu krivnju. (314)


40. ne prihvaćaju samosažaljenje. (315)


41. uvijek su samostalne. (315)


42. nastoje nadići osobne poteškoće. (316)


43. usmjeravaju se i koncentriraju kako bi postigle zadane ciljeve. (316)


44. ne idu pretjerano ni u širinu ni u dubinu. (317)


45. imaju sposobnost da odgode primanje nagrade. (317)


46. sposobne su vidjeti i šumu i drveće. (318)


47. imaju razumnu razinu samopouzdanja i vjere u svoju sposobnost postizanja zadanih ciljeva. (319)


48.ravnomjerno primjenjuju analitičko, kreativno i praktično razmišljanje. (320)

Pored toga što može poslužiti za neformalnu procjenu vašeg profila uspješne inteligencije, razmislite u koje svrhe i na koje biste načine ove informacije mogli iskoristiti u nastavnoj komunikaciji. 

Zaključak


Pitanje ciljeva odgoja ključno je pitanje opstanka ljudske kulture i civilizacije. Ono je pitanje o vrijednostima koje sobom nosi vrijeme, pa i ovo naše današnje. Još više, ono je  pitanje vrijednosnih univerzalija,»bezvremenskih«, ili još bolje svevrevremenskih vrijednosti, vrijednosti  koje nemaju cijenu. Čime je bremenito ovo naše današnje (školsko) vrijeme, i koje se vijednosti cijene, prosudite sami.  A  škola bi trebala biti predvodnikom ka boljem, humanijem, mudrijem društvu, gdje znanje neće biti svrha samome sebi. 

Podučavanje uspješnoj inteligenciji ne iscrpljuje, dakako, sva bitna pitanja ciljeva odgoja- obrazovanja- školske poduke/ učenja. No, ako se pažljivije analizira, iako (prirodno) najviše »govori «o intelektualnom odgoju, zadire i u  ostala odgojna područja. Ona je po našem mišljenju, ma kako zvučalo, danas jedna od rijetkih pedagoških teorija ljudske inteligencije, teorija na osnovi koje našim mladima možemo pomoći da budu i pametni, i kreativni i aktivni.  

Naravno, pored pitanja čemu, postavlja se i pitanje kako podučavati (uspješnoj inteligenciji), čemu ćemo posvetiti  više pažnje u našim narednim radovima. Jedan od bitnih uvjeta za to je i da kao učitelji demonstriramo uspješnu inteligenciju u konkretnim nastavnim zbivanjima, pred našim učenicima. Jesmo li kadri to činiti? 

� Rad je objavljen u zborniku »Prilozi za pedagoško-andragošku praksu na univerzitetu « (Univerzitet u tranziciji, knjiga 1), DES, Sarajevo 2005.


� Robert J. Sternberg, jedan  od najvećih  američkih i svjetskih psihologa danas, rofesor je psihologije i pedagogije na Odsjeku za psihologiju američkog Jel (Yale) univerziteta i direktor PACE centra ,   centra.za istraživanje ljudskih sposobnosti, kompetencija i ekspertnosti pri istom odsjeku. U blizu 900 publikacija izložio je , pored ostalog ,svoja razmišljanja o ljudskoj inteligenciji, stilovima mišljenja, kognitivnoj fleksibilnosti, nadarenosti, ljubavi, mržnji, vođstvu…Član je, pored ostalog Američke akademije nauka i umjetnosti, Američke asocijacije za unaprijeđenje nauke i Američke psihološke asocijacije te dobitnik  brojnih nagrada u SAD i svijetu.


� Još u osnovnoj školi  konstruiše svoj prvi test inteligencije – STOMA (Sternberg Test of Mental Abilities)


� Više o tome u  knjizi Gardnera i saradnika »Inteligencija – različita gledišta «


� Triiarchy – engl.trijumvirat. Tako bi se termin »Triarchic« mogao prevesti kao trijumviratski, što je za naš jezik očito nepodesno. Susreće se i prevod »trosložni« (2000: 347) ili samo trijarhički (1999:241) , termin koji smo i mi usvojili kao najpodesniji.


�PACE centar (The Yale Center for the Psychology of Abilities, Competencies, and Expertise) je dio Odsjeka za psihologiju Jel univerziteta,  SAD. Osnovna misija centra je proučavanjem ljudskih sposobnosti, kompetencija i stručnosti doprinijeti napretrku nauke, obrazovanja i društva u cjelini ( � HYPERLINK "http://www.yale.edu/pace" ��www.yale.edu/pace� )

